ТАТАРСТАН РЕСПУБЛИКАСЫ АКТАНЫШ РАЙОНЫ 

АККҮЗ ТӨП ГОМУМИ БЕЛЕМ БИРҮ МӘКТӘБЕ.



Монтажны төзеде: башлангыч сыйныф укытучысы Гарипова Энҗе Флүн кызы.

Аккүз авылы.

ИКМӘК – ТОРМЫШ НИГЕЗЕ.
1 укучы
Икмәк безнең кешеләрнең

Иң беренче

Изге ашы,

Якты кояшлы тормышның,

Кешелекнең

Нигез ташы.

2 укучы

Яшәү чыганагын – Кояш нурын,

Җир җылысын саклап үзендә,

Күкрәкләргә терәп кисәр икмәк

Һәр табынның тора түрендә.

Малай

Әйе, иртән йокыдан тору белән һәр гаиләдә табын әзерләнә. Анда эшче һәм укытучы, галим һәм солдат, врач һәм очучы – гомумән, һәр кеше өчен кирәкле ризык – хуш исле икмәк куела.

Кыз

“Әннә”, “Мәм-мәм” – адәм баласының иң беренче сүзләре:шушы сүзләр белән аның теле ачыла.

Икесе бергә

Ана һәм ризык.

Малай

Без кунакны “ипи-тоз, якты йөз, әйдә түрдән уз”,- дип каршы алабыз, аны хөрмәтлибез.
Икмәк үсә, игенченең

Тиреннән дә,

Каныннан да.

Шуңа күрә гомер бакый

Шул икмәккә

Табынганнар.

3 укучы

Игенчеләр күпме тир түкмәгән

Һәр бөртеге өчен аларның?!

Ашауларын онытып, буразнада 

Үткәргәннәр күпме таңнарын! –
Онытмагыз аның алтыннардан,

Күп тапкырлар кыйммәт икәнен.

Бәрәкәте белән тотыгыз сез

Табындагы арыш икмәген.

4 укучы

Ипи – яз өмете, җәй шатлыгы,

Көз муллыгы, яме кышның да,

Күпме кеше аңа өлеш керткән – 

Кыйммәте дә аның шушында!

Җыр. “Уянсыннар кырлар” С.Сәйдәшев көе, Ә.Фәйзи сүзләре.

5 укучы

Гади сорау: нәрсә соң ул икмәк?

Кирәк дуслар уйлап карарга.

Ләкин әле икмәк ашау гына

Ярдәм итмәс җавап табарга.

6 укучы

Икмәк белән кеше – җир күрке,

Икмәк – җиңү, икмәк – көз дәрте,

И туган кыр, кеше сине матур итә,

Батыр итә кеше хезмәте.

Җир тапшырган белеп үз язмышын

Игенченең алтын кулына,

Җан җылысын өреп назлый ала

Үз баласы кебек ул гына.

7 укучы

 Икмәк – игенченең җан җылысы

Җир-анага кадер хөрмәте.

Яшәү тамыры һәр йөрәкнең

Шуңа кадерлибез икмәкне.

8 укучы

Бардыр анда картлар олылыгы

Һәм ирләрнең сынмас ныклыгы,

Садәлеге бардыр сабыйларның,

Әниләрнең күңел аклыгы.

9 укучы

Икмәк – колхозчының да, галимнең дә, әдипнең дә, эшче һәм инңенерның да, чик сакчысы һәм космонавт, корыч коючы һәм шахтер, йөзләрчә төрле һөнәр иясенең хезмәт җимеше ул.

10 укучы

Яңгыр гына җитәме соң?
Тир тамчысы кирәк җирләргә.

Буразнадан алып ул туфракны

“Җаным!” – диеп кирәк үбәргә.

11 укучы

Көне дими, сәгате дими,

Һәр минуты аның исәптә.

Табигать ул һаман көчле әле,

Без җиңәбез аны дисәк тә.

12 укучы

Кулларың таза булса да,

Бәхетләр килмәс ансат.

Җирдән ашарга теләсәң,

Үзең дә җирне ашат.

13 укучы

Кырга тирес чыгарсаң күп итеп, иген алырсың мул итеп.
14 укучы

Быел безнең колхоз басуына ___ тонна органик һәм минераль ашлама чыгарылды.

15 укучы

Гәрәбәдәй эре бөртекләрне

Төйтә итеп килә тезәсе.

Илгә муллык, җанга рәхәт бирә

Игенченең тыныч хезмәте.

16 укучы

Ишетергә кирәк яз тавышын,

Кар сулары әле акканчы

Уянырга кирәк, солдат кебек,

Түбәләрдән тамса бер тамчы.

17 укучы

Күрешергә кирәк кояш белән

Кыр өстендә йөзгә-йөз килеп,

Таң нурлары белән битне юып,

“Сәлам сиңа, туган җир!” – диеп.

18 укучы

Игенченең күңеле тынычланмый,

Көз үтеп тә, кышлар җитеп тә,

Ул буразна аша язны күрә,

Башак күрә һәрбер бөртектә.

Җыр. “Буразналар”. Җ.Фәйзи көе, Г.Зәйнәшева сүзләре.

19 укучы

Матур язда, иртә ал таңнарда

Хезмәт керсә басу – кырларга.

Игеннәр мул, шатлык олы була,

Көчле була канат җырларда.

20 укучы

Җир уңышы, ил муллыгы бирә

Күңелләргә көрлек, шатлыклар:

Табыннар мул була, хәзинәдә

Тулып торса уңган ашлыклар.

21 укучы

Бер бөртек калса югалып,
Мең бөртек тумас кабат.

Мең кешенең мең бәхете

Йортында булмас кабат:

Кемнеңдер чыкмас өлеше,

Караган чакта санап.

Кемнеңдер, бәлки, намусы.

Кузгалып куяр кинәт.

Җыр. “Чайкала иген кырлары”.
22 укучы

Алыштырмас идем икмәкне мин

Дөньядагы һичбер мөлкәткә,

Теләгем шул: сугыш-уты капламасын

Сабый тилмермәсен икмәккә!

23 укучы

Авылымны өзелеп сөям, диеп,

Сөйләп йөрми авыл кешесе,

Чәчә, ура, илне туендыра – 

Яратуның шунда көчлесе.

24 укучы

Бер бөртек минем учымда,

Күңелдә уйлар туа.

Бәхет дигән сүз янында

Иң элек икмәк була.

25 укучы

Икмәк табында нур сибүче, кешегә, илгә көч-куәт бирүче иң мәрхәмәтле кояш.
26 укучы

Әти-әни, Ватан һәм дә икмәк!

Бу сүзләрдә - тормыш мәгънәсе.

Бәхет, хезмәт, ирек, яшәү яме – 

Шулар белән бәйле һәммәсе.

27 укучы

Сабан белән кырга бизәк чигүчеләр,

Җир язмышын үз язмышы итүчеләр,

Таңнан иртә басуларга китүчеләр – 

Рәхмәт сезгә чын күңелдән мең-мең рәхмәт.

28 укучы

Нык адымнар белән басып торган җиргә,

Китерәсез илебезне һаман үргә,

Табыннарда ташып тора сый һәм хөрмәт

Рәхмәт сезгә, игенчеләр, мең-мең рәхмәт!

29 укучы

Гадиләрең яши батырларың,

Уңганнарың яши биредә.

Киләчәкне шулар кулына тик

Тапшырырга мөмкин бу җирдә.

30 укучы

Каннарына сеңгән ялкынланып,

Дөрләп яну көрәш утында.

Ватан-ана олы өмет баглый

Ярсу хисле кыю токымга.

31 укучы

Син ярата белсәң Җир-ананы,

Ул игенне сиңа мул бирер.

Иген түгел, сине үстерер ул,

Сине түгел, илне үстерер.

32 укучы

Икмәк дан ул, икмәк-кеше көче,

Безнең яшәү шуннан башлана.
Икмәк җирдә һәрнәрсәгә башлык,

Безнең хезмәт чөнки баш аңа.

